
«Industria nuklearra eta erakunde arautzaileak elkar hartuta daude» 

Zentral nuklear guztiek erradioaktibitatea igortzen dutela dio Eduard Rodriguez Farre medikuak 

Jon Rejado 

Gasteiz 

Asco-ko zentral nuklearrak (Herrialde Katalanak) askatutako partikula erradioaktiboak eztabaidagai izan dira azken hilabeteetan. Greenpeacek gertakaria jakinarazi zuen, Espainiako Segurtasun Nuklearrerako Batzordeak (CSN) gertatutakoa garrantzi handirik ez zuela adierazi ostean. Eduard Rodriguez Farre medikuaren esanetan, egoera horrek agerian uzten du Espainiako industria nuklearra zaintzeko eta kontrolatzeko ardura duen erakundeak ez duela jarraipen egokiena egiten. «Zentral nuklearrak eta erakunde arautzaileak elkar hartuta daudela da gertatzen dena; hori ageri-agerian gelditu da Ascon». 

Gasteizen emandako hitzaldian gogoeta horren berri eman zuen Eduard Rodriguez Farre medikuak, toxikologian, farmakologian, erradiobiologian eta neurobiologian adituak. Arabako Foru Aldundiko Ingurumen Sailak antolatutako hitzaldian Santa Maria de Garoñako (Burgos, Espainia) zentral nuklearrak arabarren osasunean duen eraginari buruz hitz egin zuen, eta, bide batez, Ascon gertatutakoaren interpretazioa egin zuen Garoñako zentrala oinarritzat hartuta. 

Ascoko zentral nuklearrean gertatutakoa ikusita gertakari bera beste hainbat zentral nuklearretan gertatu den susmoa hartu duela jakinarazi zuen Rodriguez Farre medikuak. «Garoñan behin baino gehiagotan gertatu denaren alde egingo nuke», jakinarazi zuen. Gaiaren inguruan zientzialariek idatzi dutena aztertu du, eta Asco-n gertatutakoa ohikoa dela deritzo. Erreaktore nuklearraren zorroan dauden metalak erradioaktiboak bihurtu daitezke, eta zentraletan dauden prozesu guztien ondorioz partikula txikiak aska daitezkeela azaldu zuen Rodriguez Farrek. 

Igorpen horiek ehunka kilometrotara hedatu daitezkeela azaldu zuen hitzaldian, baldin eta baldintza zehatz batzuk ematen badira. CSNk zentralen inguruan erradiazio neurgailuak ditu horren berri izateko, baina Ascoren kasuan ez zuten gertatutakoa jakinarazi gertatu zen unean. «Zentral nuklear batek ezusteko bat duenean hori isilaraztea espero dezaket, baina zentralak zaintzeko arduradunak ez zuen ezer esan». 

OSASUNEAN ERAGINAK. Erradioaktibitateak pertsonengan duen eraginaren inguruan zientziak hamaika adibide dituela argitu zuen Rodriguez Farrek. «Gaixotasun zehatz batzuk izateko arriskua handitzen du, baina ez da agertuko aldez aurretik ez dagoen gaixotasun bat». Gaixotasunen artean minbizia mota zehatzak daudela aipatu zuen, baina ez hori bakarrik. Erradioaktibitate kopuru txikiek hormonetan, immunitatean edo haurren garunaren garapenean eragina izan dezaketela frogatu da. 

Zentral nuklearrek pertsonen osasunean duen eraginari buruzko ikerketa epidemiologiko bat egiteko erabakia hartu zuten Espainiako Gorteek duela bi urte. CSNk Carlos III. Osasun Institutuari datu zehatz batzuk ematen dizkio 2007. urtetik, eta, datu horiekin, zentral nuklearren eragina aztertuko dute. Horri esker ikerketaren jarraipen batzordean daudenek -Rodriguez Farre doktoreak, besteak beste- zentral nuklearrek igortzen duten erradioaktibitatearen datuak ikusteko aukera izan dute lehengoz. 

Zentral nuklearrek erradioaktibitatea etengabe igortzen dutela azaldu zuen Rodriguez Farrek. CSNk horren inguruan ikerketak egin ditu, eta, emaitzak publikoak ez diren arren, zentral guztiek kopuru bat igortzen dutela jakinarazi du. «Legeak zehaztutako normaltasunaren barruan egongo da igorritako hori, baldin eta istripurik gertatu ez bada». Santa Maria de Garoñako zentral nuklearrak igortzen duenaren eragina aztertzeko eremu zabal bat hartu du kontuan ikerketa horrek, Araba, Bizkaia, Errioxa (Espainia) eta Burgosen iparraldea (Espainia) hartzen dituen inguru bat. «Gasteiz urrun dago, baina erradioaktibitatea jasotzen du, handiagoa edo txikiagoa, eta hori da aztertu behar dena». 

Horretaz gain, erradioaktibitatea ura eta haizearen bidez garraiatzen dela kontuan hartuta, erradioaktibitatea jaki askotara hel daitekeela azaldu zuen Rodriguez Farrek. 

GAROñAREN JARRAIPENA. Alemaniak, Erresuma Batuak eta Ameriketako Estatu Batuek zentral nuklearren iraupena 60 urtera arte luzatzea proposatu dutela ikusita Garoñako zentrala irekita mantenduko dutela deritzo Rodriguez Farrek. «Zergatik ez da Garoña ixten? Interes ekonomikoak osasuna baino pisu gehiago dutelako». Garoñaren moduko zentral zahar batek diru asko behar du hobekuntzak egiteko, baina, oraindik ere, «higatuta» egongo dela deritzo medikuak. 

«Egingo nuke Ascon gertatutakoa Garoñan behin baino gehiagotan gertatu dela» 

«Erradioaktibitateak gaixotasun jakin batzuk izateko arriskua handitzen du pertsonengan» 

«Gasteiz urrun dago, baina erradioaktibitatea jasotzen du; aztertu behar dena da handia edo txikia den» 

Eduard Rodriguez Farre, medikua 

